
La culana d'ambras

Peider Lansel (1863—1943)

Svutrand in vegls chaschuots, üna curiusa
trocT intagliada giosom quai chattet,
da quel plü bod stat quaint, clinöz da spusa,
ün schmort fil d'ambras rest' uossa sulet.

Una culana, forsa our d'Ollanda
o da Vnescha manad' in maridöz,
e ch'alch basatta, prus' e venerada

tuot a seis dis portet intuorn culöz.

Cur cha las nozzas, per la prüma jada
sa culana risch nouva mettet sü,
schi da las ambras o da si' ögliada,
füss stat greiv dir che chi glüschiss daplü.

Passà 'ls chambrers, main leida cumpagnia
rivet a's sfuinar be da port' aint;
pissers in rotschas cun ils ans fan lia
tant ögls co ambras perdan lur glüschaint.

E cur vers saira quaid seis di s'ins-chüra —
ella, goba d'starschin, ils mans schirats,

porta'l led dal passà — suot la liadüra,
ögls e culana tuorbels sun dvantats.

O schmort fil d'ambras! bricha da grandera
richezza quintast, ni dal vöd giodair,
mo'n povertà onesta d'ün' intera
vita suotmiss' a Tümil seis dovair.

Detagl d'üna veglia charta dal Vnuost

